
Deel vyf
5.
’n STRATEGIE VIR GEMEENTELIKE FINANSIES

’n Strategie vir die bestuur van gemeentelike finansies.

5.1
UITGANGSPUNTE

’n Gemeente is ’n saamgroepering van mense wat hulle Verlossing en lewensdoel in die Here God deur Jesus Christus vind.

Daarom stem die uitgangspunte vir ’n gemeente en ’n kind van die Here ooreen:

5.1.1
Dit begin by ’n lewenslange verbintenis aan die Here waardeur ’n mens (en gemeente) se prioriteite bepaal word.

5.1.2
Dit gaan voort in ’n lewe van onselfsugtigheid met ’n gerigtheid na buite: om die Here se Koninkryk te laat kom deur die basiese opdragte van Jesus ten opsigte van barmhartigheid en getuienis.

5.1.3
Die bestuur van bates volgens Bybelse beginsels is inherent deel van ’n mens (en ’n gemeente) se verbintenis aan die Here.  (Matteus 6:33)

Alles behoort aan die Here! (Psalm 24:1).  As Christene is ons Rentmeesters (bestuurders) van alles wat die Here aan ons toevertrou.  Ons is nie eienaars nie.

5.2
Ondersteuningsdiens WYS OP DIE VOLGENDE

5.2.1
Vir die Kerk se groei is die voortgaande effektiewe bediening van lidmate belangriker as byvoorbeeld die behoud van individuele gemeentes of geboue.  Die beste rasionaliseringsopsies moet steeds gesoek word.

5.2.2
Gesamentlike beplanning en onderlinge ondersteuning tussen gemeentes is noodsaaklik.

5.2.3
Dankoffers kan nie groei in ’n ongelukkige of ondankbare gemeente nie.  Baie gemeentes se finansiële spanning is die gevolg van ander probleme in die gemeente, veral bedieningsprobleme.  Offervaardigheid kan groei in ’n gelukkige gemeente wat ’n duidelike visie vir God se Koninkryk het.

Die finansiële krisis in kerke is die wekroep van ’n groter, dieper probleem — ’n geestelike probleem in die hart van ons gemeenskap.  Die beginpunt is bekering: omdraai van vertrou op onsself, na vertroue op die Here!  [Loren Mead]

5.2.4
Let op die gevaartekens in gemeentelike finansies:

Een:
Wanneer die aantal mense wat eredienste bywoon nie toeneem nie.

Twee:
Wanneer ’n gemeente se inkomste (gemiddeld per lidmaat) nie vinniger as inflasie groei nie.

Drie:
Wanneer ’n kerkraad jaar na jaar vir ’n tekort van inkomste oor uitgawes moet begroot.

Vier:
Wanneer meer as 30% van die lidmate geen gereelde dankoffer gee nie.

Vyf:
Wanneer meer as 65% van ’n gemeente se bruto inkomste vereis word vir vergoeding van personeel.  Dit behoort minder as 50% te wees, want gesonde gemeentes streef daarna om "na buite" te kyk.

Ses:
Wanneer lidmate minder as 2% van hulle bruto inkomste via die gemeente vir die Here gee.

5.2.5
Kerkrade moet met wysheid omgaan met dit wat die Here aan hulle toevertrou: in besteding en belegging.  Ons moet die finansies getrou aan die Bybel se waarhede en "slim" hanteer. 

5.3
BEVORDER BYBELSE RENTMEESTERSKAP

Rentmeesterskap is alles wat ’n mens doen nádat jy gesê het: 

“Ek Glo”  [Eugene Grimm]

5.3.1
Lidmate se offervaardigheid

Uit berekenings op verskeie plekke in die sinodale streek, gee huishoudings minder as 2% van hulle inkomste vir die Here via hulle gemeentes.  Dit is waar dat baie lidmate ook buite hulle gemeentes om, vir die Here gee.  Maar die voorbeelde in die Ou en Nuwe Testament wys dat die verbondenheid aan ons geloofsgemeenskap (gemeente/kerk) die belangrikste plek vir offervaardigheid behoort te wees.

“Op die geloofspad gaan ’n Christen deur drie bekerings:  eers die verstand, dan die hart (lewe), en uiteindelik die beursie - die derde bekering is die bewys van ware bekering!”  (Martin Luther)

5.3.2
Bevorder offervaardigheid

Hiervoor is onder andere nodig:

5.3.2.1
Lidmate moet elke Sondag daaraan herinner word dat dankoffertyd in die erediens belangrike geloofsbetekenis het en deel van offervaardigheid is.  (Die uitdrukkings "kollekte" en "bydrae" moet liefs vervang word met "dankoffer" en "offer"!)

5.3.2.2
Lidmate moet ook geleer word dat gereelde dankoffers, volgens elkeen se vermoë, in ooreenstemming met ons verhouding tot die Here moet wees.

“’n Mens kan jou verhouding met die Here sien in jou tjekboek se teenblaaie.”  (Louis Malherbe)

5.3.2.3
Gemeentes se administrasie moet so sinvol wees dat alle lidmate getrou “aan die Here” kan gee. ’n Kerkraad moet ’n maklike en koste-effektiewe Bybelsverantwoorde kontrole oor die insameling hê.  Lidmate wat niks of min vir die Here gee moet bedien word met liefde.

Administrasie in ’n gemeente is soos die hartklop vir die liggaam.  Kommunikasie is soos die liggaam se bloedvloei.

Albei se goeie funksionering bevorder gesondheid en groei.

5.3.2.4
Elke gelowige moet in biddende afhanklikheid "begroot" vir dankoffer en minstens (jaarliks) daarna streef om ’n groter persentasie van sy/haar inkomste vir die Here se werk te gee.

5.3.2.5
Testamentêre bemakings vir die Here se werk kan goedskiks weer ’n reël vir gelowiges word (soos dit in vroeër dae was).

5.3.2.6
Elke gemeente behoort ’n program te volg waarin lidmate jaarliks hulle dankofferverbintenis biddend voor die Here kan heroorweeg.

“Benewens die planmatige lering oor Christelike vrygewigheid is die minste, waarsonder geen gemeente kan voortbestaan nie, ’n program waarin lidmate jaarliks tot ’n nuwe dankofferverbintenis gelei word.”  (Loren Mead)

5.4
BEGROTINGS

’n Begroting is die uitvoerbaarheidstudie 
van ’n organisasie se visie/droom.

5.4.1
Visie

Mense is bereid om hulleself (en hulle talente, tyd en geld) te gee vir ’n visie wat groter as hulle self en groter as die gemeente is.  Die gemeente se droom of visie moet daarom so aan die lidmate bekend gestel word, dat hulle daarby betrokke wil wees en eienaarskap daarvoor aanvaar.

Visie het middele nodig, 
maar middele sonder visie is leeg.

5.4.2
Begrotingsprosedure  (Begin deur te bid)

’n Gemeente se begroting behoort te begin by die beraamde inkomste.  Dit behoort vasgestel te word uit die dankoffervoornemens wat lidmate jaarliks hernu.

Vir uitgawes kan op grond van die inkomste begroot word volgens die prioriteite wat deur die gemeente se visie bepaal word.  Die hele proses moet oop en deursigtig wees, sodat die gemeente eienaarskap kan ervaar.  Gemeentevergaderings en goeie kommunikasie is belangrik vir hierdie doel.

5.4.3
Begrotingselemente

5.4.3.1
Instandhouding van die Bediening

Dit is ’n omvattende (en meer Bybelse naam) vir personeel-vergoeding, adminstrasie en  instandhouding. 

Een:

Leraars is geregtig op ’n traktement in ooreenstemming met die sinodale aanbeveling.  Dit is onvanpas en kontraproduktief indien kerkrade ’n leraar onder-skaal vergoed om daardeur ’n begrotingstekort te “subsidieer”.  ’n Kerkraad behoort ’n staande besluit vir goedkeuring van leraars se jaarlikse vergoedingsaanpassing te hê, sodat die verleentheid van herbesinning almal gespaar bly (Matteus 10:10; 1 Korintiërs 9:14; Galasiërs 6:6; 1 Timoteus 5:17,18b).

Twee:
Die amptenare van die gemeente moet ook billik behandel word.  Daar is riglyne deur die Sinodale Kommissie vir Diensverhoudinge beskikbaar gestel vir hierdie doel.

5.4.3.2
Vennootskap met die Kerkverband

Soos wat ’n lidmaat se verhouding met die Here en sy betrokkenheid by die gemeente onder andere uitgedruk word deur sy dankoffer, word ’n gemeente se vennootskap met die kerkverband uitgedruk in sy oorbetaal van sinodale offers en insamelings.

’n Gemeente se vennootskap met die kerkverband se gesamentlike droom vir die Here se Koninkryk word deur ’n bewese en verstaanbare formule eweredig (gebalanseerd, “volgens vermoë” — 1 Korintiërs 16:1; 2 Korintiërs 8:12-14) vasgestel.   Op grond van ’n gemeente se finansiële state word die eweredige bydraes vir die daaropvolgende jaar bepaal.

5.4.3.3
Skulddelging en instandhouding van eiendom

Betaal skuld so gou as moontlik.  Na jare van hoë inflasie waarin skuld vinnig “minder werd” geword het, beleef ons tans ’n fase in die ekonomie waar inflasie aansienlik laer is.  Die Bybel leer dat ons skuld moet vermy.  Om te spaar op instandhouding van eiendom kan ’n baie duur fout word.

5.4.3.4
Visie na buite

’n Gesonde gemeente se visie na buite is altyd groter as sy eie bestaan.  Gesonde gemeentes streef daarna om elke jaar ’n groter deel van hulle inkomste vir die Here se werk buite hulle grense te gee.  Baie gemeentes stel 50% van hulle inkomste as ideaal!

5.4.3.5
Opbou van ’n reserwefonds

Kerkrade sal wys wees om ’n reserwefonds op te bou, sodat onvoorsiene finansiële knelpunte oorkom kan word.  Ekonome sê dat dit verstandig is om voorsiening te maak vir maer jare.  Die opbou van ’n reserwefonds mag egter nooit belangriker wees as punte 5.4.3.1 tot 5.4.3.4 nie.

5.5
BEMAKINGS
As Rentmeesters is ons bestuurders van alles wat die Here aan ons toevertrou.  ’n Testamentêre bemaking is die finale en laaste manier waarop ’n mens op aarde ’n belegging met ewigheidswaarde kan maak.  Dit kos ’n mens niks nie en deur die goeie wat dit tot stand bring, word dit ’n lewende getuienis na ’n mens se heengaan.

In vroeër jare was dit amper soos ’n reël dat lidmate ’n deel van hulle boedel vir die Here se werk nagelaat het.  Dit is dikwels as ’n persentasie van die restant van die boedel in die testament bemaak.  Kerkrade kan dit sterk oorweeg om so ’n gebruik en behoefte onder lidmate se aandag te bring.

5.6
RENTMEESTERSKAPWERKWINKEL

Buvton het ’n Deelnemende Werkswinkel oor Bybelse Rentmeesterskap vir gemeentes opgestel.  Dit is reeds by verskeie ringe en gemeentes aangebied.  Die terugvoer daaroor is baie positief.  Daar is ’n aantal kundiges beskikbaar wat die werkswinkel by ringe en gemeentes wat dit versoek, kan aanbied.  Alle gemeentes word aangemoedig om een of ander rentmeesterskapprogram planmatig te bedryf.

Die Dominee kondig een Sondag aan:

“Ek het slegte nuus, goeie nuus en nog slegte nuus.

Die slegte nuus is dat die Kerkgebou
ernstige herstelwerk benodig.

Dit sal baie, baie geld kos,” gaan hy voort.

“Maar die goeie nuus is dat ons 

reeds die geld vir die herstelwerk het!”

“Die slegte nuus is egter dat die geld nog in julle sakke is!”

